
“İsrailin ən yaxşı müsəlman dostları” 
“Welt” nəşrində Azərbaycan-İsrail münasibətlərindən bəhs edən məqalə dərc olunub

Müəllif Azərbaycandakı yəhudi 
icmasının nümayəndələrinin 
fikirlərinə də yer verib. Bakı Yəhudi 
Məktəbinin direktoru, ravvin 
Zamir İsayev müsahibəsində 
Azərbaycanda yəhudi icmasına 
verilən yüksək qiyməti bir nümunə 
ilə izah edib. O, jurnalistlə 
söhbətində bildirir ki, 2015-ci 
ildə dünyanın heç bir yerində 
baş verə bilməyəcək hadisə 
Azərbaycanda baş verdi. Həmin il 
ölkədə ilk dəfə buraxılış imtahanları 
mərkəzləşdirilmiş qaydada keçirilirdi 
və həmin gün həftənin şənbə 
gününə təsadüf edirdi. Yəhudilərin 
şənbə (şabbat) günü işləmədiyi 
nəzərə alınaraq, məhz yəhudi 
məktəbliləri üçün imtahanların 
tarixi iki gün önə çəkildi. Həmin 
vaxtdan Təhsil Nazirliyi imtahanların 
yəhudilərin bayram və qeyri-iş 
günlərinə düşməməsinə nəzarət 
edir. 

Bu hekayəti oxucularına 
təqdim edən müəllif Azərbaycanın 
məhz belə bir ölkə olduğunu 

vurğulayır. Qeyd edilir ki, ölkə 
əhalisinin, təxminən, 99 faizinin 
müsəlmanlar olmasına baxmayaraq, 
azərbaycanlıları və yəhudiləri 
bir-birinə xüsusi tarix bağlayır. 
Ötən ilin hərbi əməliyyatları da bu 
tarixin içərisində özünəməxsus 
yer tutur. Azərbaycan Qarabağ 
müharibəsində “soyuq müharibə” 
başa çatandan bəri ən uzunmüddətli 
tarixə malik münaqişələrdən birində 
dönüş nöqtəsinin əsasını qoydu. 
Sovet İttifaqı dağılandan sonra 
Ermənistan xarici himayədarlarının 
dəstəyi ilə Azərbaycanın Dağlıq 
Qarabağ bölgəsini, eləcə də ətraf 
əraziləri işğal etdi. Ermənistan 
müharibədən qələbə ilə çıxsa da, 
münaqişə davam etdi və ötən il 
baş verən təxribatların sonunda 
yenidən qızışan müharibədə 
Azərbaycan tərəfi zəfər çaldı. 
Azərbaycan 30 ildən bəri işğal 
altında olan torpaqlarını azad etdi 
və bu zəfərdə kimlərin dəstək 
göstərdiyini isə azərbaycanlılar 
qələbə paradında nümayiş etdirdilər. 

Həmin paradda başqa yerlərdə heç 
zaman bir arada olmayan bayraqlar 
dalğalanırdı: Türkiyə, Pakistan və 
İsrail bayraqları. İsrailin ərəb ölkələri 
ilə son dövrlərdəki yaxınlaşma 
cəhdlərini dünyanın təəccüblə seyr 
etdiyi bir vaxtda, Cənubi Qafqazda 
müsəlman-yəhudi alyansı çoxdan 
bəri ənənəyə çevrilib və həmin 
ənənə bu günün siyasi reallığını 
müəyyənləşdirir.

Jurnalistin digər müsahibi, 
Azərbaycan Dövlət Neft və Sənaye 
Universitetinin siyasi elmlər 
üzrə müəllimi Murad Salmanov 
isə qeyd edir ki, Türkiyə–İsrail 
münasibətlərinin elə də yaxşı 
olmadığı iddia edilsə də, onlar 
Azərbaycanda tərəfdaşdırlar. O, 
Azərbaycanda yəhudilərin iki min 
ildən bəri mövcud olmaları barədə 
danışaraq, yəhudi icmasının daim 
Azərbaycanla İsrail arasında yaxşı 
münasibətlərin qurulması üçün 
çalışdıqlarını diqqətə çatdırıb. 

Qeyd edilir ki, Azərbaycanla 
İsrail arasında sıx iqtisadi bağlar 

da mövcuddur. 2018-ci ildə iki ölkə 
arasında ticarətin həcmi 1,4 milyard 
dollardan çox olub. 

Məqalədə Azərbaycanda 
yaşayan digər xalqların vəziyyətinə 
də nəzər salınır, etnik plüralizmin 
ölkədə yüksək dəyərləndirildiyi 
vurğulanır. Rus əsilli İya Şaşlova 
adlı qadın müsahibəsində 
dövlət başçısı İlham Əliyevin 
Azərbaycanda etnik diskriminasiyanı 
qəti şəkildə qadağan etdiyini 
söyləyir. Burada ruslar yerli həyata 
tam inteqrasiya ediblər, çünki 
ölkədə çox tolerant cəmiyyət 
mövcuddur. Hətta ermənilər də 
burada yaxşı yaşaya bilərlər. İya 
Şaşlova, həmçinin qeyd edir ki, son 
müharibədə Rusiya Ermənistanı 
gözlənildiyi kimi dəstəkləmədi. Bu 
gün Rusiya Azərbaycanın Türkiyə 
və İsrail kimi tərəfdaşıdır.

Müəllif məqaləsinə Bakıdakı 
yəhudi məktəbindən qeydlərlə yekun 
vurur. Məktəbin direktoru Zamir 
İsayev Azərbaycandakı tolerant 
mühitin hansısa siyasi hesablama 

deyil, insanların həyat tərzi 
olduğunu deyir. Xatırladır ki, hələ 
XIX əsrdə Rusiyada çar yəhudilərin 
şəhərlərdə yaşamalarına qadağa 
qoyub onları kənd yerlərinə sürgün 
etsə də, Bakıda bu qaydaya əməl 
edilməyib. Çarın nə deməsindən 
asılı olmayaraq, bu şəhərdə 
yəhudilər həmişə yaşayıblar və 
hətta Rusiya imperiyasının müxtəlif 
yerlərindən buraya köç ediblər.  
“Mən özüm xaricdə çox yaşamışam 
və bir şeyi deməliyəm: İsraildən 
başqa heç yerdə yəhudilər 
Azərbaycanda olduğu qədər yaxşı 
yaşamırlar”. Jurnalistin “Bəs  
ABŞ-da necə?” – sualına cavab 
olaraq, Zamir İsayev Birləşmiş 
Ştatlarda hələ də sinaqoqlara 
hücumlar olunduğunu bildirərək 
deyir: “Burada isə belə bir şeyi 
təsəvvür etmək belə mümkün deyil. 
Azərbaycanda yəhudi məbədlərinin 
qorunmasına ehtiyac yoxdur. 
İnancından asılı olmayaraq, bütün 
vətəndaşlar dini ibadətə dəvətlidir”. 

AZƏRTAC

Almaniyanın nüfuzlu “Welt” 
nəşrində jurnalist Daniel-
Dilan Bömerin “İsrailin ən 

yaxşı müsəlman dostları” adlı 
məqaləsi dərc olunub. Məqalədə 
Azərbaycandakı yəhudi icmasının 
tarixi inkişafına və yerli ictimaiyyətə 
inteqrasiyasına, Azərbaycan–İsrail 
münasibətlərinə, eləcə də ölkəmizin 
müasir tarixində baş verən hadisələrə 
toxunulur. Müəllif qeyd edir ki, 
Azərbaycan ilə İsrail arasında xüsusi 
bir tarixi bağlantı var. Bu bağlantının 
kökləri İsrailin Yaxın Şərqdəki yeni 
alyanslarından daha qədimlərə gedir.

Azərbaycan Respublikası Prezidentinin  
2021-ci  il 2 fevral tarixli Fərmanı ilə təsdiq edilmişdir

Azərbaycan Respublikasının Minatəmizləmə Agentliyinin 
1. Ümumi müddəalar
1.1.	 Azərbaycan Respublikasının 

Minatəmizləmə Agentliyi (bundan sonra 
– Agentlik) Azərbaycan Respublikasının 
işğaldan azad olunmuş ərazilərinin, habelə 
müharibə və hərbi əməliyyatların təsirinə 
məruz qalmış digər ərazilərin, kimyəvi silah 
istisna olmaqla, minalardan, partlamamış 
hərbi sursatdan, tərkibində partlayıcı olan 
qurğulardan və digər partlayıcı qalıq-
lardan (bundan sonra – minalardan və 
hərbi sursatdan) təmizlənməsi, həmçinin 
onların müvəqqəti saxlanılması, daşın-
ması, zərərsizləşdirilməsi sahəsində 
(bundan sonra – müvafiq  sahə) fəaliyyət 
göstərən, habelə bu sahədə digər zəruri 
işlərin təşkilini, fəaliyyətin planlaşdırılması-
nı, əlaqələndirilməsini və idarə edilməsini 
həyata keçirən publik hüquqi şəxsdir.

1.2. Agentlik öz fəaliyyətində 
Azərbaycan Respublikasının Konstitusiya-
sını, Azərbaycan Respublikasının qanunla-
rını, bu Nizamnaməni, Azərbaycan Res-
publikası Prezidentinin digər fərmanlarını, 
həmçinin sərəncamlarını, Azərbaycan 
Respublikası Nazirlər Kabinetinin qərar 
və sərəncamlarını, digər normativ hüquqi 
aktları rəhbər tutur.

1.3. Agentlik öz vəzifələrini yerinə 
yetirərkən və hüquqlarını həyata keçirərkən 
dövlət və yerli özünüidarəetmə orqanları 
ilə, beynəlxalq və qeyri-hökumət təşkilatları 
ilə, digər hüquqi və fiziki şəxslərlə qarşılıqlı 
əlaqədə fəaliyyət göstərir. 

1.4. Agentlik ümumdövlət və ictimai 
əhəmiyyət daşıyan fəaliyyətlə məşğul olur. 
Agentlik bu Nizamnamədə qarşıya qoyul-
muş məqsədlərə nail olmaq üçün sahibkar-
lıq fəaliyyəti ilə məşğul ola bilər.

1.5. Agentliyin müstəqil balansı, əmlakı, 
xəzinə və bank hesabları, öz adı həkk olun-
muş möhürü, müvafiq ştampları və blank-
ları, loqotipi (emblemi) və digər fərqləndirici 
nişanı vardır.

1.6. Agentliyin əqdlər bağlamaq, öz 
adından əmlak və qeyri-əmlak hüquqları 
əldə etmək və həyata keçirmək hüququ, 
həmçinin vəzifələri vardır. O, məhkəmədə 
iddiaçı və ya cavabdeh qismində çıxış edə 
bilər.

1.7. Agentliyin rəsmi adı aşağıdakı 
kimidir:

1.7.1. tam halda – Azərbaycan Respub-
likasının Minatəmizləmə Agentliyi, qısaldıl-
mış halda – ANAMA;

1.7.2. ingilis dilində tam halda – Mine 
Action Agency of the Republic of Azerbai-
jan, ingilis dilində qısaldılmış halda –  
ANAMA.

1.8. Agentlik Bakı şəhərində yerləşir.
2. Agentliyin fəaliyyət istiqamətləri
2.1. Agentliyin fəaliyyət istiqamətləri 

aşağıdakılardır:
2.1.1. müvafiq sahənin inkişafını təmin 

etmək;
2.1.2. müvafiq sahədə dövlət 

siyasətinin formalaşdırılmasında və həyata 
keçirilməsində iştirak etmək;

2.1.3. müvafiq sahədə aidiyyəti dövlət 
orqanları və qurumları ilə əməkdaşlıq 
etmək, təkliflərin işlənib hazırlanmasında və 
həyata keçirilməsində iştirak etmək;

2.1.4. müvafiq sahədə təhlil və proqnoz-
laşdırma işlərini təşkil etmək;

2.1.5. Azərbaycan Respublikasının 
işğaldan azad edilmiş ərazilərinin, müharibə 
və hərbi əməliyyatların təsirinə məruz 
qalmış ərazilərin minalardan və partlama-
mış hərbi sursatdan (kimyəvi silah istisna 
olmaqla) təmizlənməsini həyata keçirmək; 

2.1.6. müvafiq sahədə fəaliyyətin plan-
laşdırılmasını, əlaqələndirilməsini və idarə 
edilməsini həyata keçirmək.

3. Agentliyin vəzifələri və hüquqları
3.1.	 Bu Nizamnamə ilə müəyyən edil-

miş fəaliyyət istiqamətlərinə uyğun olaraq 
Agentliyin vəzifələri aşağıdakılardır:

3.1.1. müvafiq sahədə normativ hü-
quqi aktların, inkişaf konsepsiyalarının və 
məqsədli proqramların hazırlanmasında və 
həyata keçirilməsində iştirak etmək;

3.1.2. Azərbaycan Respublikasının 
beynəlxalq müqavilələri ilə tənzimlənən və 
Agentliyin səlahiyyətinə aid olan məsələlər 
üzrə Azərbaycan Respublikasının götür-
düyü öhdəliklərin yerinə yetirilməsini təmin 
etmək;

3.1.3. dövlət orqanlarının və qurumla-
rının, yerli özünüidarəetmə orqanlarının, 
hüquqi və fiziki şəxslərin müvafiq sahə üzrə 
fəaliyyətini əlaqələndirmək;

3.1.4. Azərbaycan Respublikasının 
işğaldan azad edilmiş ərazilərinin, müharibə 
və hərbi əməliyyatların təsirinə məruz 
qalmış ərazilərin minalardan və partlama-
mış hərbi sursatdan (kimyəvi silah istisna 
olmaqla) təmizlənməsini, həmçinin onların 
müvəqqəti saxlanılmasını, daşınmasını və 
zərərsizləşdirilməsini təmin etmək;

3.1.5. müvafiq sahədə elektron məlumat 
bazası yaratmaq;

3.1.6. minaların və partlamamış hərbi 
sursatın təsirinə məruz qalmış əraziləri 
nişanlamaq, həmin ərazilərin, eləcə də 
minalardan və hərbi sursatdan təmizlənmiş 
ərazilərin xəritələrini tərtib etmək və elekt-
ron məlumat bazasına daxil etmək;

3.1.7. müvafiq sahədə təhlil  və  
tədqiqat işlərinin aparılmasını təmin etmək, 
proqnozlaşdırmanı həyata keçirmək;

3.1.8. minaların və partlamamış hərbi 
sursatın təsirinə məruz qalması ehtimal 
edilən ərazilərdə axtarış işlərini təşkil 
etmək; 

3.1.9. əhalinin minalardan və partlama-
mış hərbi sursatdan zərərçəkmə riskinin 
minimuma endirilməsi məqsədilə tədbirlər 
görmək;

3.1.10. aidiyyəti dövlət orqanları-
nın və qurumlarının müraciəti əsasında 
Azərbaycan Respublikasının ərazisində 
aşkar edilmiş minaların və hərbi sur-
satın (kimyəvi silah istisna olmaqla) 
müvəqqəti saxlanılmasını, daşınmasını və  
zərərsizləşdirilməsini təmin etmək;

3.1.11.  Azərbaycan Respublika-
sı ərazisində keçmiş sovet ordusunun 
yerləşdiyi hərbi hissə, obyekt və poliqon 
ərazilərinin, həmçinin onların ətrafının 
minalardan və hərbi sursatdan (kimyəvi 
silah istisna olmaqla) təmizlənməsini təşkil 
etmək;

3.1.12. hərbi obyektlərdə baş vermiş 
partlayış fəsadlarının aradan qaldırılma-
sında iştirak etmək, onların yerləşdiyi 
ərazilərin partlamış hərbi sursatın qalıqla-
rından təmizlənməsini, partlamamış hərbi 
sursatın (kimyəvi silah istisna olmaqla) 
müvəqqəti saxlanılmasını, daşınmasını və 
zərərsizləşdirilməsini aidiyyəti dövlət orqan-
ları və qurumları ilə birlikdə təmin etmək;

3.1.13. minatəmizləmə fəaliyyətinin 
monitorinqini aparmaq, bu fəaliyyətin 
beynəlxalq humanitar minatəmizləmə 
standartlarına uyğun və təhlükəsiz həyata 
keçirilməsinə nəzarət etmək;

3.1.14. minalardan və partlamamış 
hərbi sursatdan təmizlənmiş əraziləri 
minatəmizləmə işinin keyfiyyətlə tamam-
lanmasına dair sənədlərlə birlikdə aidiyyəti 
dövlət orqanlarına və qurumlarına təhvil 
vermək;

3.1.15. Azərbaycan Respublikasının 
ərazisində həyata keçirilən minatəmizləmə 
fəaliyyətinə müqavilə əsasında fiziki və hü-
quqi şəxsləri cəlb etmək, qanunla nəzərdə 
tutulduğu halda onları akkreditasiyadan 
keçirmək;

3.1.16. Agentlik, habelə aidiyyəti dövlət 
orqanları və qurumları minatəmizləmə 
fəaliyyətinə bu Nizamnamənin 3.1.15-ci 
yarımbəndində nəzərdə tutulmuş şəxsləri 
cəlb etdiyi halda minalardan və partlama-
mış hərbi sursatdan təmizlənmiş əraziləri 
həmin şəxslərdən minatəmizləmə işinin 
keyfiyyətlə tamamlanmasına dair sənədlərlə 
birlikdə təhvil almaq; 

3.1.17. zərər çəkmiş əməkdaşlarının 
reabilitasiyası və reinteqrasiyası ilə bağlı 
müvafiq tədbirlər görmək; 

3.1.18. müvafiq sahədə əhalinin 
maarifləndirilməsi üçün tədbirlər görmək;

3.1.19. minatəmizləmə fəaliyyətinin 
həyata keçirilməsi üzrə mütəxəssislər hazır-
lanmasını təşkil etmək;

3.1.20. fəaliyyət istiqamətləri üzrə elek-
tron xidmətləri “Dövlət informasiya ehtiyat-
ları və sistemlərinin formalaşdırılması, apa-
rılması, inteqrasiyası və arxivləşdirilməsi 
Qaydaları”nın təsdiq edilməsi və elektron 
hökumətlə bağlı bəzi tədbirlər haqqında” 
Azərbaycan Respublikası Prezidentinin 
2018-ci il 12 sentyabr tarixli 263 nömrəli 
Fərmanına uyğun olaraq təşkil etmək;

3.1.21. Agentliyin fəaliyyəti ilə bağlı 
daxil olan müraciətlərə “Vətəndaşların 
müraciətləri haqqında”, “İnzibati icraat 
haqqında” və “İnformasiya əldə etmək 
haqqında” Azərbaycan Respublikasının qa-
nunlarına uyğun olaraq baxmaq və qanunla 
müəyyən edilmiş qaydada tədbirlər görmək;

3.1.22. kargüzarlığı və vətəndaşların 
qəbulunu müvafiq normativ hüquqi akt-
ların tələblərinə uyğun təşkil etmək, 
Agentliyin əməkdaşlarının əlavə təhsili və 
peşəkarlığının yüksəldilməsi üçün tədbirlər 
görmək;

3.1.23. öz fəaliyyəti haqqında əhalinin 
məlumatlandırılmasını, internet saytının ya-
radılmasını, malik olduğu və siyahısı “İnfor-
masiya əldə etmək haqqında” Azərbaycan 
Respublikasının Qanunu ilə müəyyən 
edilmiş açıqlanmalı olan ictimai informasi-
yanın həmin saytda yerləşdirilməsini və bu 
informasiyanın daim yenilənməsini təmin 
etmək;

3.1.24. Agentliyə ayrılan dövlət büdcəsi 
vəsaitindən, kredit, qrant və digər maliyyə 
vəsaitindən təyinatı üzrə səmərəli istifadə 
olunmasını təmin etmək;

3.1.25. dövlət və kommersiya sirrinin, 
habelə məxfilik rejiminin qorunması üçün 
tədbirlər görmək;

3.1.26. Agentliyin informasiya təminatını 
təşkil etmək və onun təhlükəsizliyini təmin 
etmək;

3.1.27. Agentliyin strukturunun və 
fəaliyyətinin təkmilləşdirilməsi istiqamətində 
öz səlahiyyətləri daxilində tədbirlər görmək;

3.1.28. qabaqcıl beynəlxalq təcrübəni 
nəzərə almaqla müvafiq sahədə elmi-texni-
ki nailiyyətlərin tətbiqini təmin etmək;

3.1.29. müvafiq sahədə peşəkar 
mütəxəssislər hazırlanması və tədris proq-
ramlarının tərtibi ilə bağlı təkliflər vermək və 
onların həyata keçirilməsini təmin etmək;

3.1.30. bu Nizamnamə ilə müəyyən 
edilmiş digər vəzifələri yerinə yetirmək.

3.2. Öz vəzifələrini yerinə yetirmək üçün 
Agentliyin aşağıdakı hüquqları vardır:

3.2.1. müvafiq sahədə normativ hüquqi 
aktın layihəsinin qəbul olunması, aktda 
dəyişikliklər edilməsi, aktın şərh edilməsi, 
qüvvəsinin dayandırılması və ya ləğv 
edilməsi haqqında aidiyyəti üzrə təklif 
vermək;

3.2.2. müvafiq sahədə beynəlxalq 
müqavilələrə Azərbaycan Respublikasının 
tərəfdar çıxması barədə təkliflər vermək;

3.2.3. beynəlxalq təcrübənin tətbiqi 
imkanlarının araşdırılması məqsədilə 
beynəlxalq təşkilatlarla, xarici dövlətlərin 
aidiyyəti dövlət orqanları və qurumları ilə 
əməkdaşlıq etmək, xarici dövlətlərin müva-
fiq təcrübəsini öyrənmək;

3.2.4. fəaliyyət istiqamətlərinə aid 
məsələlərlə bağlı araşdırmalar aparmaq, 
işçi qruplar və komissiyalar yaratmaq;

3.2.5. dövlət orqanlarına və qurumla-
rına, yerli özünüidarəetmə orqanlarına, 
hüquqi və fiziki şəxslərə zəruri məlumatlar 
(sənədlər) barədə sorğu vermək və onlar-
dan belə məlumatları (sənədləri) almaq;

3.2.6. fəaliyyət istiqamətləri üzrə 
rəy və təkliflər vermək, təhlillər və 
ümumiləşdirmələr aparmaq, analitik materi-
allar hazırlamaq;

3.2.7. müstəqil ekspertləri və 
mütəxəssisləri  öz fəaliyyətinə cəlb etmək;

3.2.8. fəaliyyət istiqamətlərinə aid 
məsələlərlə bağlı konfranslar, müşavirələr, 
seminarlar keçirmək və digər tədbirlər təşkil 
etmək;

3.2.9. beynəlxalq və yerli əməkdaşlıq 
çərçivəsində müqavilə əsasında ödənişli və 
ya ödənişsiz təlimlər keçirmək;

3.2.10. Azərbaycan Respublika-
sı Prezidentinin razılığı ilə Azərbaycan 
Respublikasının hüdudlarından kənarda 
minatəmizləmə fəaliyyətinin həyata 
keçirilməsində iştirak etmək; 

3.2.11. əməkdaşlarının peşə biliklərinin 
artırılması məqsədilə onların beynəlxalq 
təlimlərdə, təlim-məşq toplanışlarında və 
digər tədbirlərdə iştirakını təşkil etmək;

3.2.12. əməkdaşlarını dövlət təltiflərinə 
və digər mükafatlara təqdim etmək, onların 

həvəsləndirilməsi üçün tədbirlər görmək;
3.2.13. təsərrüfat cəmiyyətləri yaratmaq 

və ya onlarda iştirak etmək;
3.2.14. xüsusi bülletenlər və digər 

nəşrlər buraxmaq;
3.2.15. bu Nizamnamə ilə müəyyən 

edilmiş digər hüquqları həyata keçirmək.
4. Agentliyin idarə olunması
4.1. Agentlik öz fəaliyyətində və 

idarəetmədə mütərəqqi korporativ 
idarəetmə standartlarını tətbiq edir.

4.2. Agentliyin idarəetmə orqanı onun 
İdarə Heyətidir.

4.3. İdarə Heyəti Agentliyə rəhbərliyi 
və nəzarəti həyata keçirir. İdarə Heyətinin 
tərkibi 3 (üç) üzvdən – Azərbaycan Res-
publikası Prezidentinin vəzifəyə təyin və 
vəzifədən azad etdiyi İdarə Heyətinin 
sədrindən və onun  2 (iki) müavinindən 
ibarətdir. 

4.4. İdarə Heyətinin sədri müvəqqəti 
olmadıqda, onun səlahiyyətlərinin icrası-
nı İdarə Heyəti sədrinin müəyyən etdiyi 
müavinlərindən biri həyata keçirir.

4.5. İdarə Heyətinin vəzifələri aşağıda-
kılardır:

4.5.1. təsisçinin səlahiyyətlərini həyata 
keçirmək üçün Azərbaycan Respublikasının 
Prezidentinə təkliflər vermək və sənədlər 
(o cümlədən Agentliyin maliyyə hesabatını 
və fəaliyyətinə dair illik hesabatı) təqdim 
etmək;

4.5.2. Agentliyin inkişaf istiqamətlərini, 
strateji məqsəd və planlarını müəyyən 
etmək;

4.5.3. Agentliyin fəaliyyətinə nəzarət 
etmək;

4.5.4. Agentliyin strukturunu, əməyin 
ödənişi fondunu, işçilərin say həddini 
və onların əməkhaqlarının (vəzifə ma-
aşını, vəzifə maaşına əlavələri, müka-
fatları və digər ödənişləri) məbləğini 
təsdiq etmək, o cümlədən, Agentliyin 
əldə etdiyi vəsait (dövlət büdcəsindən və 
dövlətə məxsus digər fondlardan ayrılan 
vəsait istisna olmaqla) hesabına işçilərə 
əlavə ödənilən həvəsləndirmə sistemini 
müəyyənləşdirmək;

4.5.5. Azərbaycan Respublikası Pre-
zidentinin razılığı ilə Agentliyin təsərrüfat 
cəmiyyətlərinin yaradılması və ya onlarda 
iştirak barədə, həmçinin Agentliyin idarə, 
filial və nümayəndəliklərinin yaradılması 
barədə qərar qəbul etmək;

4.5.6. Agentliyin maliyyə planlaşdırması-
nı və büdcəsini təsdiq etmək;

4.5.7. Agentliyin fəaliyyətinə dair 
daxili qaydaları (o cümlədən, maraqlar 
münaqişəsinin istisna olunması qaydasını), 
habelə idarə, filial və nümayəndəliklərinin 
əsasnamələrini,  təsərrüfat cəmiyyətlərinin 
nizamnamələrini təsdiq etmək; 

4.5.8. Agentliyin fəaliyyətinə dair illik 
hesabatı dinləmək;

4.5.9. Agentliyin kənar auditorunu təyin 
etmək və audit hesabatını qəbul etmək;

4.5.10. kənar auditorun yoxlamalarının, 
habelə digər yoxlamaların nəticələrinə dair 
tədbirlər görmək;

4.5.11. Agentliyin daxili audit bölməsinin 
fəaliyyətinə nəzarət etmək və fəaliyyətinə 
dair hesabatlar almaq, habelə onun 
üzvlərini vəzifəyə təyin və vəzifədən azad 
etmək;

4.5.12. Agentliyin xalis aktivlərinin 
dəyərinin 25 (iyirmi beş) faizindən artıq 
məbləğdə olan əqdin (xüsusi əhəmiyyətli 
əqdin) və aidiyyəti şəxslə Agentliyin aktivləri  
ilə bağlı əqdin bağlanması haqqında qərar 
qəbul etmək;

4.5.13. Azərbaycan Respublikası 
Prezidentinin razılığı ilə mənfəətinin dövlət 
büdcəsinə köçürülməsi ilə bağlı qərar qəbul 
etmək;

4.5.14. Agentliyin fəaliyyətini təşkil 
etmək;

4.5.15. Agentliyin strateji məqsədlərinin 
və planlarının, habelə büdcəsinin icrasına 
nəzarət etmək;

4.5.16. bu Nizamnamənin 3.1.24-cü 
yarımbəndində nəzərdə tutulan vəsaitdən 
təyinatı üzrə səmərəli istifadə olunmasını 
təmin etmək;

4.5.17. İdarə Heyəti üzvlərinin 
müraciətlərinə baxmaq və qərar qəbul 
etmək;

4.5.18. bu Nizamnamənin 3.1.1-ci və 
3.2.1-ci yarımbəndlərində nəzərdə tutulmuş 
məsələlərin həlli üçün tədbirlər görmək;

4.5.19. İdarə Heyəti sədrinin 
səlahiyyətlərinə aid edilməyən bütün digər 
məsələlər barədə qərar vermək.

4.6.	 İdarə Heyətinin iclasları ayda 
iki dəfədən az olmayaraq çağırılır. İdarə 
Heyətinin iclaslarının keçirilməsi təşəbbüsü 
ilə İdarə Heyətinin üzvü çıxış edir. İdarə 
Heyətinin iclasları üzvlərinin yarıdan 
çoxu iştirak etdikdə səlahiyyətlidir. İdarə 
Heyətinin iclasında, hər üzvün bir səsi ol-
maqla, qərarlar sadə səs çoxluğu ilə qəbul 
edilir. Səsvermə zamanı üzvlərin bitərəf qal-
masına icazə verilmir. Səslərin sayı bərabər 
olduqda, İdarə Heyəti sədrinin (və ya onu 
əvəz edən digər üzvün) səsi həlledicidir. 

4.7. İdarə Heyətinin üzvlərinə iclasın 
keçiriləcəyi yer və vaxt, habelə gündəliyə 
daxil edilmiş məsələlər barədə iclasa azı 3 
(üç) iş günü qalmış, zəruri sənədlər əlavə 
edilməklə yazılı məlumat verilir.

4.8. İclasın gündəliyinə İdarə Heyətinin 
hər hansı üzvünün maraqlarına toxunan 
məsələ çıxarıldıqda, həmin üzv bununla 
bağlı maraqları haqqında ətraflı məlumat 
verməli, bu məsələnin müzakirəsində və 
həmin məsələyə dair səsvermədə iştirak 
etməməlidir.

4.9. Gündəliyə daxil edilməmiş və ya 
tələb olunan aidiyyəti sənədləri iclasdan 
qabaq təqdim edilməmiş məsələlər barədə, 
bütün iştirakçı üzvlərin razılıq verdiyi hallar 
istisna olmaqla qərar qəbul edilə bilməz.

4.10.	İdarə Heyətinin sədri:
4.10.1. Agentliyin cari fəaliyyətinə 

rəhbərlik edir və onu təmsil edir;
4.10.2. İdarə Heyətinin fəaliyyətini təşkil 

edir, iclaslarının gündəliyini müəyyənləşdirir 
və iclaslarına sədrlik edir;

4.10.3. öz təşəbbüsü və ya İdarə 
Heyətinin digər üzvünün təşəbbüsü ilə İdarə 
Heyətinin iclaslarını çağırır;

4.10.4. öz təşəbbüsü ilə, habelə İdarə 
Heyətinin hər hansı digər üzvünün xahişi 
əsasında digər şəxsləri İdarə Heyətinin 
iclasında iştirak etməyə dəvət edir;

4.10.5. Agentliyin fəaliyyətinin təşkili 
ilə əlaqədar icrası məcburi olan daxili 
sərəncam və əmrlər verir;

4.10.6. Agentliyin fəaliyyət 
istiqamətlərinə dair qəbul olunmuş aktların 
icrasını təşkil edir, yoxlayır və buna nəzarəti 
həyata keçirir;

4.10.7. Agentliyin vəzifəli şəxslərinin 
qanunvericiliyə zidd olan qərarlarını ləğv 
edir;

4.10.8. müəyyən edilmiş struktur, 
əməyin ödənişi fondu və işçilərin say həddi 
daxilində Agentliyin Aparatının və digər 
struktur bölmələrinin strukturunu, ştat 
cədvəlini və xərclər smetasını təsdiq edir; 

4.10.9. Agentliyin işçilərinin vəzifə 
maaşlarının, vəzifə maaşlarına əlavələrin, 
mükafatların və digər ödənişlərin verilməsini 
əməyin ödənişi fondu çərçivəsində təşkil 
edir;

4.10.10. bu Nizamnamə ilə müəyyən 
edilmiş hallar istisna olmaqla, Agent-
liyin, o cümlədən, onun idarə, filial və 
nümayəndəliklərinin, habelə tabeliyindəki 
digər qurumların işçilərinin (təsərrüfat 
cəmiyyətlərində isə yalnız rəhbərlərin) 
vəzifəyə təyin və vəzifədən azad edilməsi, 
onlar barəsində həvəsləndirmə və intizam 
tənbehi tədbirləri görülməsi barədə qərarlar 
qəbul edir;

4.10.11. Agentliyin əmlakından 
bu Nizamnamədə nəzərdə tutulmuş 
məqsədlərə uyğun istifadə olunmasına 
nəzarət edir;

4.10.12. bu Nizamnamə ilə müəyyən 
olunmuş səlahiyyətlər çərçivəsində Agentli-
yin adından əməliyyatlar aparır, müqavilələr 
bağlayır və onların yerinə yetirilməsini təmin 
edir;

4.10.13. Agentliyin fəaliyyət istiqamətləri 
ilə bağlı məşvərətçi komitələr və işçi qruplar 
yaradır;

4.10.14. Agentliyin fəaliyyət istiqamətləri 
üzrə dövlət sirrinin və məxfilik rejiminin, 
habelə qanunla qorunan digər məlumatların 
mühafizəsi üçün zəruri tədbirlər görür;

4.10.15. Agentlikdə kargüzarlıq və arxiv 
işinin aparılmasını təmin edir;

4.10.16. Agentlikdə müraciətlərə baxıl-
manı və vətəndaşların qəbulunu təmin edir.

4.11.	İdarə Heyətinin üzvləri:
4.11.1. İdarə Heyətinin səlahiyyətlərinə 

aid olan məsələlərin həllində iştirak edirlər;
4.11.2. İdarə Heyətinin iclasının 

gündəliyi ilə və baxılması nəzərdə tutulmuş 
materiallarla əvvəlcədən tanış olurlar;

4.11.3. İdarə Heyətinin qəbul ediləcək 
qərarlarına dair fikir bildirirlər;

4.11.4. İdarə Heyətinin səlahiyyətlərinə 
aid məsələlərə İdarə Heyətinin iclaslarında 
baxmaq barədə təkliflər verirlər;

4.11.5. İdarə Heyətinin qərarları ilə, iclas 
protokolları ilə və digər sənədlərlə tanış 
olurlar.

4.12. İdarə Heyətinin üzvləri onun 
iclaslarında baxılan məsələlərə qərəzsiz 
yanaşmalı, İdarə Heyəti üzvünün adına 
xələl gətirə biləcək hərəkətlərə və çıxışlara 
yol verməməlidirlər, həmçinin Azərbaycan 
Respublikası Mülki Məcəlləsinin 49-cu 
maddəsində müəyyən edilmiş digər tələbləri 
yerinə yetirməlidirlər.

5. Agentliyin nizamnamə fondu, 
əmlakı və maliyyə fəaliyyətinin əsasları

5.1. Agentliyin ilkin nizamnamə fondu 
100 000 (yüz min) manatdır.

5.2. Agentliyin əmlakı nizamnamə 
fondundan, təsisçinin verdiyi əmlakdan, 
həmçinin dövlət büdcəsindən ayrılan 
vəsaitdən, fəaliyyətindən əldə olunmuş 
gəlirdən, ianələrdən, qrantlardan, cəlb 
edilən investisiyalardan və qanunla qada-
ğan edilməyən digər vəsaitdən formalaşır.

5.3. Agentlik öz əmlakından yalnız 
bu Nizamnamə ilə müəyyən olunmuş 
məqsədlərə uyğun istifadə edir, balan-
sında olan dövlət əmlakına münasibətdə 
səlahiyyətlərini “Dövlət əmlakının qoru-
nub saxlanılması və səmərəli istifadə 
edilməsinin təkmilləşdirilməsi haqqında” 
Azərbaycan Respublikası Prezidentinin 
2007-ci il 6 iyun tarixli 586 nömrəli Fərmanı 
ilə müəyyən edilmiş qaydada həyata keçirir.

5.4. Agentlik qanunla nəzərdə tu-
tulmuş vergiləri və digər məcburi 
ödənişləri müəyyən edilmiş qaydada 
ödədikdən sonra Agentliyin, onun idarə, 
filial, nümayəndəliklərinin və təsərrüfat 
cəmiyyətlərinin, habelə tabeliyindəki digər 
qurumların fəaliyyətindən əldə edilmiş 
vəsait üzərində müstəqil sərəncam vermək 
hüququna malikdir. 

5.5. Agentliyin mənfəəti bu 
Nizamnamədə nəzərdə tutulmayan 
məqsədlər üçün yalnız Agentliyin qərarı ilə 
dövlət büdcəsinə köçürülür.

5.6. Agentliyin xidmətlərinin qiymətləri 
tənzimlənən qiymətlərə aid deyildir.

6. Agentliyin fəaliyyətinə nəzarətin 
forması və əhatə dairəsi

6.1. Agentliyin fəaliyyətinə nəzarəti 
Azərbaycan Respublikasının Prezidenti, 
həmçinin bu Nizamnamə ilə müəyyən edil-
miş qaydada Agentliyin İdarə Heyəti həyata 
keçirirlər.

6.2. Agentliyin fəaliyyətinə dair illik 
hesabat Azərbaycan Respublikasının 
Prezidentinə təqdim edilir.

7. Agentlikdə uçot və hesabat
7.1. Agentlik “Mühasibat uçotu haqqın-

da” Azərbaycan Respublikasının Qanunu 
ilə publik hüquqi şəxslər üçün müəyyən 
edilmiş qaydada mühasibat uçotu aparır, 
maliyyə hesabatlarını tərtib, təqdim və dərc 
edir.

7.2. Agentlik “Rəsmi statistika haqqında” 
Azərbaycan Respublikasının Qanununa 
uyğun olaraq statistik hesabatları tərtib və 
təqdim edir.

7.3. Agentlik idarə, filial, nümayəndəlik 
və təsərrüfat cəmiyyətlərinin, habelə 
tabeliyindəki digər qurumların maliyyə-
təsərrüfat fəaliyyətinin yoxlanılmasını təmin 
edir.

7.4. Agentlik öz fəaliyyətinin müstəqil 
surətdə yoxlanılması üçün kənar auditor 
cəlb edir.

8. Agentliyin yenidən təşkili və ləğvi
Agentliyin ləğvini və yenidən təşkilini 

Azərbaycan Respublikasının Prezidenti 
həyata keçirir.

